
Қазіргі кезде өмірде 
ғаламторды пайдаланбайтын 
адам некен-саяқ. Оның 
күнделікті тұрмысымызда 
қажетті тұстары, пайдалы 
жақтары, әрине, көңілге 
қонарлық. Бірақ, медальдің 
екі жағы бар дегендей, бұл 
орайда әртүрлі арам пиғылды 
алаяқтарға сеніп, бар жиған-
тергенінен айырылып 
жатқандар да аз емес.   

Мұндай жәйттер жайында 
мысалдар жеткілікті. Биылғы 
қыстың аяғына таман Алматы 
қаласының маңында тұратын 
бір інішегім хабарласып,  
өзінің электронды поштасына 
Америкадан бір адамның сұрау 
салып жатқандығын айтты. «Біздің 
шет елде жүрген туысымыз бар 
ма еді, шамасы, сол кісі қайтыс 
болып, ана заңгер адам артында 
қалған туыстарын іздестіріп 
жатса керек. Ол жақта ешкімі жоқ-
ау деймін. Сосын фамилиясы 
біздікімен бірдей болған соң 
интернет арқылы біліп, маған 
пошта арқылы хабарлама 
жіберген көрінеді. Егер бұл 
жайында нақтылау қажет болса, 
маған  хабарын беріңіз  деді. 
Және мұрагерлікті ресімдейтін 
уақыттың таяп қалғандығын 
айтып, кешіктірмеуімді сұрайды» 
дейді інішегім. 

- Иә, сонда сен не істеуің керек 
екен? - дедім мен.

- Жеке бас құжатымның, яғни 
куәлігімнің көшірмесін, сосын 
банкі кәртішкесінің екі жағының 
көшірмелерін, өзімнің және болса 
тустарымның фотосуреттерін 
сканерлеп салып жіберсем 
болады дейді, - деп інім менің 
не айтарымды білгісі келді. Тіпті 
өзі бір мол мұраға кенелетіндей 
сезімде тұрғандығын да жасырған 
жоқ.

- Әй, ашық ауыз-ай, сені алдап 
соққалы тұрған алаяқтың ісі ғой 
бұл. Мұндайларға назар аударып,  
алданудың қажеті жоқ. Шотыңдағы 
азын-аулақ қаражатыңнан 
айырылайын деп пе едің, - деп 
інішектің алабұртқан көңілін 
су сепкендей басып тастадым. 
Кейін бір хабарласқанымда ол 
ешқандай жауап қайтармағанын 
айтты.

Ал ол мені тыңдамай ана 
«америкалықтың» айтқандарын 
істеп, кейін опық жеп жатса, 
не болар еді? Қазір нешетүрлі 
қулықка барып, уысына түскен 
ашықауыздарды үптеп кетіп 
жатқандар аз емес. Яғни бұл бір 
есте сақтарлық, ойлантарлық жәйт 

болса керек. Жалпы алғанда, осы 
мәселе бойынша жұртшылықтың 
назарын аударатын жайлар 
баршылық. Мәселен, облыстық 
Полиция департаментінің дерегіне 
қарағанда, алаяқтарға алданған 
азаматтардың қатары күн өткен 
сайын молыға түсуде. Өткен, 
2018 жылы Қостанай облысында 
алаяқтық әрекеттермен 
байланысты 353 қылмыс тіркелді. 
Зиян көлемі 2 мыңнан 10 миллион 
теңгеге дейін өсткен. 

Алаяқтықтың ең көп 
таралған түрі – ғаламтордағы 
INSTAGRAMM, KOLESA.KZ, Kriһа.
kz, OLX сияқты заманауи желілер 
арқылы тауар сату туралы 
хабарландыру орналастыру. 
Электронды сауда алаңдары 
мен әлеуметтік желілерде 
фейк парақша ашқандар көп 
жағдайда жылжымайтын мүлік, 
автобөлшектер және мезгілге 
сай киімдерді саудаға салады. 
Алаяқтар өз құрбандарын 
тауардың төмен бағасымен 
және тиімді ұсыныстарымен 
(тез және тегін жеткізу) 
қызықтырып, ақша қаражатын 
алдын ала QIWI-әмиянға немесе 
экспресс-төлемдер арқылы 
банктің есепшотына аударуды 
сұрайды. Содан кейін тауар 
сатушы бірнеше күн бойы түрлі 
сылтаулар айтып тауарды тез 
арада жеткізуге уәде береді де, 
соңында мүлдем жоғалып кетеді. 
Сондай-ақ көрсетілген сайттар 
арқылы алаяқтар түрлі тауар 
сататын болашақ құрбандарын 
тауып алады, хат алмасу 
және телефонмен сөйлесу 
арқылы оның сеніміне кіреді, 
жәбірленушінің банктегі есеп 
шотына ақша аудару жолымен 
тауар үшін алдын ала төлем 
жасау туралы ұсыныс жасайды. 
Осыдан кейін жәбірленуші барлық 
картасының банктік реквизиттерін, 
жеке басын куәландыратын 
құжат номерлерін, өзінің шотына 
ақша «қабылдауға арналған» 
СМС паролін хабарлайды. 
Осының бәрін қолына түсірген 
алаяқ әлеуметтік инженерияны 
пайдаланып жәбірленушінің 
есеп шотындағы қаражатқа қол 
жеткізеді. Сонымен қатар, қолына 
түсірген жәбірленушінің жеке 
мәліметтері бойынша сайттарда 
микроқаражат қызметін атқаратын 
қарыз рәсімделеді. Интернет 
желіде осы күндері ҚР банктерінің 
қара тізіміне іліккендерге несие 
алуға көмек көрсету жөніндегі 
хабарламалар кеңінен таралуда. 
Хабарландырулар көбіне OLX.кz 
сайтында, микрокредит ұсынатын 

түрлі сайттарда жарияланады. 
Алаяқтар қармағына іліккендерге 
банктердегі «беделді көкелерінің» 
көмегімен, шаруаны бірер сағатта 
шешіп беретіндерін алға тартады. 
Сондай-ақ, кейбір әлеуметтік 
желілерде бір тауар алған 
жағдайда екіншісін тегін беру, 
тауарға қосымша сыйлық беру, 
тегін жеткізу, букмекерлерлік 
кеңселердегі бәс саудасына 
көмек көрсету, спорттың 
«келісімді» ойындары туралы 
жалған ақпарат тарату сынды 
әрекеттер көбейген. Ең сорақысы, 
айлакерлер танымал блогерлерге 
жарнама жасаттырып, өз 
тұтынушыларының қатарын 
еселей түсуде. Осыған 
байланысты Қостанай облысының 
Полиция департаменті әлеуметтік 
желі қолданушыларын 
сақтық шараларын күшейтуге 
шақырады. 

— Егер қандай да бір 
тауарды ғаламтор арқылы 
сатып алу қажеттілігі туындаса, 
хабарландыруды мұқият оқып 
тексеріңіз, оны жариялаған тұлға 
туралы ақпарат жинаңыз, басқа 
сатып алушылардың пікірлерін 
оқыңыз. Алайда, қылмыскерлер 
қосымша жалған парақшалар 
ашып, сол арқылы өздері туралы 
оң пікірлер жазуы да мүмкін 
екенін ескеріңіз, – дейді полиция 
департаменті баспасөз қызметінің 
өкілдері. 

Былтырғы жылдың өзінде 
ғана пәтер алаяқтары 47 адамды 
230 мың АҚШ долларына алдаған 
көрінеді. Кәсіби риэлторлардың 
уәжіне құлақ асар болсақ, 
көп жағдайда тұрғындардың 
өздері төмен бағаға қызығып, 
алаяқтардың арбауына түсіп 
жатады екен. Абырой болғанда 
талай жанды шырқыратқандардың 
дені құрықталып, темір торға 
жабылды. Қолды болған қаржы 
да қайтарылып жатыр. Ал, 
сыртқа кетіп жатқан қаржыны 
қайтару қиындау. Сондықтан 
да, тұрғындардың өздеріне сақ 
болған жөн дейді мамандар.

Енді мына бір  фактіні алға 
тарталық. 2017 жылдың ақпанынан 
бастап 2018 жылдың 30 мамыры 
аралығында 40 жастағы бір әйел 
қаржы пирамидасын құра отырып, 
азаматтарды алдап келген 
алаяқ әйел FIVE WINDS Asset 
Manaqement компаниясында 
инвестициялық портфель ашқан. 
Ал бұл компанияның төлем 
жасау жұмысының тоқтатылып 
тұрғанын ол білген. Қостанай 
қаласының ІІБ-де алаяқ әйелдің 
заңсыз әрекетінен зардап шегіп 

алданып қалған жиырмадан астам 
адамның арызы тіркелген көрінеді. 
Келтірілген зиян жиырма миллион 
теңгеден асып түссе керек. 
Аталған факті бойынша Қазақстан 
Республикасы Қылмыстық істер 
кодексінің 190-бабының 3-бөлігі 
бойынша қылмыстық іс қозғалды.

Қазір облыс халқының 
арасында төлем терминалдарын 
пайдаланатындар көбейіп 
келеді. Заман талабына 
бейімделген дұрыс қой. Бірақ осы 
жаңашылдықты өздерінің арам 
ниетті ойларын іске асыру үшін 
соншалықты «тиімді» меңгеріп 
жатқандар да аз емес көрінеді. 
Былайша айтқанда,  QIWI-
әмиянмен ақша аударымын жасап, 
тауар сатып аламын деушілерді 
өз құрықтарына түсіретін алаяқтар 
пайда болған. Бұл орайда полиция 
қызметкерлері жұртшылық 
арасында түсінік жұмыстарын 
жүргізіп, ақпараттық парақшалар 
таратып жатқандығын айта кеткен 
жөн. Дегенмен, соған қарамастан 
интернет-алаяқтардың арбауына 
түсіп қалатындар да баршылық.

Мысалы, мына бір оқиға 
жұртшылыққа сабақ боларлықтай. 
Интернет арқылы автобосалқы 
бөлшегін сатып алу үшін 
«Колеса» сайтына 30 мың теңге 
аударып, ақырында не ақшасын, 
не сатып аламын  деген тауарын 
да ала алмаған 44 жасар ер адам 
полицияға жүгінді. Дәл осындай 
жағдайға 25 жасар қыз да  тап 
болған. Ол «ОЛХ» сайты арқылы 
жиһазға тапсырыс берген және 
10 мың теңге бастапқы жарнасын 
аударған. Ақырында аңқау  
қыздың (жалғыз бұл қыздың ғана 
емес шығар)  он мың теңгесін 
қолды қылған алаяқтар із-түзсіз 
кеткен.

Міне, осылайша 
кейбір адамдар өздерінің 
бейқамдықтарынан осындай 
и н т е р н е т - а л а я қ т а р д ы ң 
арбауларына түсіп жатады. 
Алаяқтар көбіне өз қызметтері үшін 
төлемді азайтып көрсетіп, жұртты 
өздеріне тартуға тырысады. Сосын 
сатып алынатын тауарларын 
тегін жеткізіп береміз дегенді 
де алға тартып, қызықтырады. 
Банкі жүйесінен белгілі бір 
дағды-машықтары бар, жаңа 
технологияларды меңгерген арам 
ниеттілердің мұндай арбауларына 
алданып қалған азаматтар сөйтіп 
өз қаражаттарынан айрылып 
қалып жатады. 

Жалпы алғанда, Қостанай 
облысы Полиция департаментінің 
Криминалды полиция 
басқармасы қызметкерлерінің 

айтуынша, алаяқтар «Киви-
әмиянға» ақша аудартудан 
басқа «Интернет-банкингтің» 
қосымшасын пайдалану арқылы 
да жұртшылықтың арасынан 
небір аңқауларды уыстарына 
түсіріп жататын көрінеді. Арам 
ниеттілер өз дегендерін іске 
асыру үшін құрбандарын сайттан 
іздестіріп, пәтерін, үйін не 
болмаса тұрмыстық техникасын 
сатамын деушілерге хабарласып, 
ұсынып түрған тауарын сатып 
алуға дайын екендіктерін 
білдіреді. Сосын сайттағы 
хабарламаны алып тастауларын 
сұрайды, ал өздері кепіл ақша 
жіберуге дайын екендіктерін 
айтады. Сатып алушының тез 
табыла кеткендігіне қуанған 
сатушы хабарландыруын алып 
тастап енді «сатып алушының» 
айтқандарын бұлжытпай орындай 
бастайды. Өздері қыр-сырын біле 
бермейтін интернет-банкингтің 
қосымшасымен саудасын 
тындырып аламын деушілер 
осылайша  алаяқтардың 
құрбаны болып шыға келеді. 
Яғни алаяқтарға өздерінің 
карталарының нөмірін де, 
сосын «сатып алушылардың» 
сұратуымен «Интернет-
банкингтегі» жеке кабинетіне 
қолжетімділік кодын, тағы 
басқаларын өздері қалай 
ұсынғандарын да білмей 
қалса керек. Ал алаяқтарға 
керегі де осы, құрбандарының 
банктік карталарына толық 
қолжетімділікке қолдары жетеді...

Сондықтан қостанайлық 
полицейлер азаматтарға қырағы 
болуға және дербес карталық 
шоттары мен пин-кодтарын 
ешкімге бермеу  қажеттігі, сондай-
ақ таныс емес телефондар мен 
белгісіз төлем жүйелері арқылы 
ақша аудармау жөнінен кеңес 
береді. Дегенмен, интернет-
алаяқтардың арбауына түсіп 
қалсаңыз, дереу полицияға 
хабарласқан жөн екендігін 
де ескертеді. Сол сияқты өз 
банкіңіздің байланыс орталығына 
хабар беру қажет, олар сіздің 
барлық шоттарыңызды бұғаттап 
тастайды және копьютеріңіздегі 
зиянды сервистен арылтады.

Былайша айтқанда, 
ғаламтордың пайдасын көрген 
дұрыс. Бірақ қандай да бір 
алаяқтардың арбауына түсіп 
қалмау, азаматтардың өз 
қолында. 

М. БаЙМырзаұлы

Ғаламтордың пайдасын көр, бірақ алаяқтарға алданып қалма 

Өткен дүйсенбіде,  22 
сәуірде Железорудная 
станциясындағы ЖПб 
бастығы полиция 
майоры М.Г. Сейденов 
Горняцкий кентінің әкімі 
Б.Т. Сендыбаевпен 
бірге Горняцкий кентінің 
тұрғындарымен жиын 
өткізді. 

Іс-шараның негізгі 
мақсаты – қоғамда құқық 
бұзушылықтарға мүлдем 
төзбеушілік қағидатын 
қалыптастыру, сондай-ақ, 
қылмыстардың деңгейін 
төмендету, қабылданған 
шешімдердің тиімділігін 
жоғарылату.

Күн тәртібінде: «Құқық 
бұзушылықтарды ескерту 

және алдын алу», «Қазақстан 
Республикасы ІІМ-нің 2019-2020 
жылдарға арналған ұрлықтарға 

қарсы әрекет ету жөніндегі 
бағдарламасы» мәселелері 
қаралды.

Ж е л е з о р у д н а я 
станциясындағы ЖПб 
бастығы полиция майоры               
М.Г. Сейденов өз 
б а я н д а м а с ы н д а 
қ а т ы с у ш ы л а р ғ а 
адамдардың қоғамдық 
орындарында, көлікте 
және тағы басқа жерлерде 
болуы туралы ережелерді 
р е г л а м е н т т е й т і н 
қолданыстағы нормативтік-
құқықтық актілерін және 
тағы басқаларын жан-жақты 
түсіндірді. 

Бұл мәселенің қазіргі 
кезде өзекті қалпынан 
түспей отырғандығын айта 
келіп ол сонымен қатар,  
ұсақ құқық бұзушылықтар 

мен тәртіпсіздіктерге мүлдем 
төзбеушілік қағидатын іске асыру 

туралы  атқарылып жатқан 
жұмыс жайына тұрғындардың 
назарын аударды. Баяндамашы 
сондай-ақ, жиынға қатысып 
отырған кент тұрғындарына 
Қазақстан Республикасы Ішкі 
істер министрлігінің 2019-2020 
жылдарға арналған ұрлықтарға 
қарсы әрекет ету бағдарламасын 
іске асыру жөнінен қабылданып 
жатқан шаралардың тиімділігін 
жоғарылату қажеттігін еске 
салып, есте ұстарлық бірқатар 
жайларға назар аударды.

Ел арасында құқық 
бұзушылықтардың алдын алу 
мақсатында өтікізілетін мұндай 
жиындардың пайдасы тиіп жатса, 
әрине, қүптарлық.

Қостанай ст. ЖПб ІжСҚт

Құқық бұзушылықтың алдын алу мақсатында

Расында да ізденген адам 
үшін көп сұрақтың шешімін 
табу қиынға соқтырмайды. 
Бір бастан екі бас жақсы 
дегендей, спортымыздың 
дамуы үшін жұдырықтай 
жұмылып, бас қосып, спорт 
өміріндегі өзекті мәселелерін, 
келеңсіз жайттарды бұқпасыз 
ашып талқылау ертеңгі 
жастарымыздың физикалық 
тұрғыдан мықты, әрі дені сау 
болып өсуі үшін бірден бір 
септігін тигізері анық.

2019 жылғы 17 сәуірде 
Қазақстан Республикасы Ішкі 
Істер Министрлігінің Шырақбек 
Қабылбаев атындағы Қостанай 
академиясы басшылығының 
қолдауымен жауынгерлік және 
дене дайындығы кафедрасының 
«Палуан» атты ғылыми-зерттеу 
үйірмесі «Жастар жылына» 
ұйымдастырылған «Жастар 
өміріндегі спорттың рөлі» 
тақырыбына арналған ғылыми-
практикалық конференциясы 
өткізілді.

Ғ ы л ы м и - п р а к т и к а л ы қ 
конференциямыздың есігін 
ашып, жиын барысында 
қара қылды қақ жарып, 
қатысушыларымызды әділ 
бағалаған комиссия мүшелері 
қатарында ҚР ІІМ Ш. Қабылбаев 
атындағы Қостанай академиясы 
бастығының орынбасары, 
полиция полковнигі Каракушев 
Сәлімгерей Иманғалиұлы мен 
ЖжДД кафедрасының бастығы, 
полиция майоры Абдрахманов 
Мәди Бахытбекұлы және 
Қостанай облысы әкімдігінің 
дене шынықтыру және спорт 
басқармасы «Олимпиадалық 
резервті даярлау орталығының» 
басшысы Смоляный Владимир 
Алексеевич сияқты аға 
буындарымыз сап түзесе, 
құрметті қонақтар қатарында 
Академиямыздың ғылыми-
зерттеу және редакциялық-
баспа жұмысын ұйымдастыру 
бөлімінің бастығы, полиция 
подполковнигі Табулденов 
Әлібек Нұрмағамбетұлымен 
жоғары оқу орнынан кейінгі білім 
беру институтының магистратура 
бастығы, PhD докторы, полиция 
майоры Қайнар Ерболат 
Ержанұлы төрімізден орын 
алды.

К о н ф е р е н ц и я м ы з д ы ң 
негізгі идеясы курсанттар мен 
оқытушыларымыз арасында 
байланыс орнатып, ғылымға 
көңіл аудару және құқық қорғау 
органдарындағы спорттың және 
жастар өміріндегі спорттың 
басты мәселелеріне назар 
аударып, оның шешу жолдарын 
ұсыну, талқылау болып отыр.

Бүгінгі таңда спортпен 
айналысып жатқан жас 
жеткіншектеріміз күннен күнге 
көбейіп келеді, осындай өскелең 
ұрпаққа сапалы жаттығулармен 
және кәсіби біліктіліпен 
дене тәрбиесін бере аламыз 
ба, спорт секцияларының 
жаттықтырушылары лайықты 
дәрежеде сапалы дене тәрбиесін 
бере ала ма, курсанттар 
мен құқық қорғау органдары 
қызметкерлерінің өмірінде спорт 
тақырыбының алатын орны 
қандай немесе қаншалықты 
қажет, деген секілді маңызды 

сұрақтардың бір 
шешімін табуға 
әр қатысушы өз 
б а я н д а м а с ы н 
б а ғ ы т т а п 
зерттеген.

Үйірмеміздің 
әр мүшесі 

осы ауқымды тақырыптарды 
егжей-тегжейлі ашып, комисия 
мүшелерімен талқылады. 
Қонақтар арасынанда көкейтесті 
мазалап жүрген сұрақтар 
қойылып, қозғалып жатқан 
мәселенің шешімдері табылды 
деп те айтуға болады.

Әр бір ғылыми жұмыспен 
комисия мүшелерін таныстыру 
аясында академиямыздың 
әртүрлі спорт секцияларының 
белсенді курсанттары өздері 
құлшына айналысатын 
спорттарының ең қажетті де 
керекті қырларын қонақтар мен 
көрермендерге паш етті. Қай-
қайссын алсаңда жұрт қарап ел 
сүйсінетін керемет спорт түрлері 
арасында оқу ошағымыздың 
беделді қызметкері, оқытушысы 
Айдарбек Абдуғалиұлы шыңдаған 
еркін күресі палуандары 
және кафедрамыздың білікті 
маманы Ержан Айтбайұлының 
дайындауымен қазақ күресі, 
самбо және көне түркі тілдес 
халықтарының төл спорты болған 
белбеу күресінің палуандары, 
кафедрамыздың оқытушысы 
Бағдат Қаменұлы жетекшілік 
еткен дзюдо күресінің, сондай-ақ 
кафедрамыздың беделді бапкері, 
оқытушысы Руслан Тұрсынұлы 
бастаған қоян-қолтық ұрысының 
палуандары боз кілемде өнер 
көрсетіп халықтың қошеметіне 
ие болды.

Қозғалған тақырыптар 
арасында көңілге ерекше 
ой салған Әмірхамза Аягөз 
Мұсажалелқызы жазған 
«Біліктілігі төмен бапкерлердің 
жеке клубтарды ашып 
жасөспірімдерді дайындаудағы 
тудыратын қауіпі» атты 
баяндамасы көрермендердің 
қызу талқылауына түсіп, 
келген қонақтар мәселенің 
өзектілігін түсінді. Шешім 
шығару барысында аталмыш 
тақырып 1-орынға ие болды. 
Мұндай жүлдеге ие болған 
себебі, ғылыми-практикалық 
конференциямыздың ең ауқымды 
мәселесі болып отыр. Бұл 
тақырыптағы қойылған сұрақтар 
қазіргі танда Республикамыздың 
әр өңіріндегі спорт өмірінде 
кездестіруге болады. Біліктілігі 
төмен бапкерлер ол тек 
спортта ғана емес, сонымен 
қатар өскелең ұрпақтың 
өміріне де өзінің зардабын 
тигізуде. Өйткені жаттығу 
барысында жасөспірімдерге 
физикалық тұрғыдан оның 
жасына, салмағына қарамастан 
ауыр мөлшерде күш салып, 
денсаулығына зиян тигізуі мүмкін 
немесе әдістерді үйретуде 
қауіпсіздік шараларын сақтамауы 
осы сұрақтардың туындауына 
әкеліп отыр. Сол секілді басқа 
да баяндамаларды комиссия 
мүшелері жан-жақты саралап өз 
дәрежесіне сай марапатталды.

Бұл ғылыми-практикалық 
к о н ф е р е н ц и я м ы з д ы 
қорытындылай келе 
жастар өміріндегі спорттың 
маңыздылығы және осы 
саладағы проблемалардың шешу 
жолдарын табу болатын. Спортта 
тек физикалық дайындықпен 
емес, сонымен қатар ғылыммен 
де бет бұрған курсанттарымыз 
бұл жиынға жоғары дәрежеде 

атсалысып өз үлестерін қосты. 
Және жастардың спортпен қоса 
ғылымға деген бет бұрысына 
бірінші қадам болып табылады.

 «Палуан» ғылыми 
үйірмесінің жетекшісі полиция 
майоры Кабидуллинов Ержан 
Айтбайұлының айтуы бойынша, 
спортпен ғылымын қатар алып 
жүрген аталмыш үйірмемен 
2018-2019 оқу жыл аралығында 
көптеген іс-шаралар өткізіліп, 
біршама мәселелердің 
шымылдығы көтерілді. Солардың 
бірі алғашқы өткізген іс-шарамыз 
1-4 курс курсанттары арасында 
Қазақстан халқының тілдер 
мерекесіне байланысты XX-шы 
дәстүрлі мерейтойлық ғылыми-
тәжірибелік олимпиадасы атап 
өткізілді. Сайыстың мақсаты 
курсанттардың дене шынықтыру 
пәніне деген қызығушылығын 
арттырып, ой-өрісін дамыту, 
”Алтау ала болса ауыздағы келет, 
төртеу түгел болса төбедегі 
келет” дегендей, олимпиаданың 
ерекшелігі курсанттар 
арасындағы ауызбішілікті және 
ынтымақтастықты арттыру 
болып табылады.

Бұл іс-шарадан кейін 
Қазақстан Республикасы 
мен Ресей Федерациясының 
және халықаралық ұжымдық 
ынтымақтастық, қарым-
қатынасты жақсарту мақсатында 
Ресей федерациясы Рязань 
қаласындағы жазаларды 
орындау федералдық қызметінің 
академиясының дене шынықтыру 
және спорт кафедрасы, Вологда 
қаласындағы жазаларды 
орындау федералдық қызметінің 
құқық және эканомика Вологод 
институтының дене тәрбиесі 
кафедрасы және еліміздін 
Қазақстан Республикасы ІІМ 
Бәрімбек Бейсенов атындағы 
Қарағанды академиясының 
дене дайындығы кафедралары 
арасында желілі түрде «Скайп» 
бағдарламалық қамтамасыз 
ету көмегімен онлайн режимде 
дөңгелек үстел өткізілді.

Іс-шараға қатысқан 
Қазақстан Республикасы ІІМ 
Шырақбек Қабылбаев атындағы 
Қостанай академиясының 
жауынгерлік және дене 
дайындығы кафедрасының сол 
кездегі бастығы лауазымында 
болған, полиция полковнигі 
Өтенов Бағдат Қаменұлы, Ресей 
ЖОФҚ академиясының дене 
шынықтыру дайындығы және 
спорт кафедрасының бастығы, 
педагогика ғылымдарының 
кандидаты, доцент, ішкі қызмет 
полковнигі Анкудинов Николай 
Викторович, Ресей ЖОФК 
құқық және эканомика Вологод 
институтының дене тәрбиесі 
кафедрасының бастығы, ішкі 
қызмет полковнигі Комиссаров 
Евгений Леонидович және 
Қазақстан Республикасы ІІМ 
Бәрімбек Бейсенов атындағы 
Қарағанды академиясының 
дене дайындығы кафедрасының 
бастығы, полиция полковнигі 
Асаинов Сакен Уралұлы 
өздерінің баяндамаларымен сөз 
сөйлеген болатын.

Дөңгелек үстел 
барысында барлық жоғары 
оқу орындарының спорттық 
бағыттағы кафедралардың 
қызметіне қатысты проблемалық 
мәселелер және оқу-әдістемелік, 
ғылыми-зерттеу, тәрбие және 
спорт жұмысында одан әрі 
даму және ынтымақтастықтың 
келешегі талқыланды.

Келесі кезекте «Палуан» 
ғылыми ұжымының дайындаған 

ғылыми жұмыстары өз арамызда 
қызу талқылауға салынып, 
таңдалған тақырыптардың 
маңыздылығын, өзектілігін 
ашып, бағыт бағдар көрсетіп 
Қазақстан Республикасы Білім 
министрлігінің және Ішкі Істер 
Министрлігінің байқауларына 
жолданылды. Атап айтсақ Білім 
министрлігі өткізген байқауға 3 
курсантымыз іріктеуден өткен 
болатын: кафедра бастығы 
полиция майоры Абдрахманов 
Мәди Бахытбекұлы жетекшілік 
еткен Әмірхамза Аягөз 
Мұсажалелқызы дайындаған 
«Біліктілігі төмен бапкерлердің 
жеке клубтарды ашып 
жасөспірімдерді дайындаудағы 
тудыратын қауіпі» баянаты және 
кафедра оқытушысы Ақылбеков 
Айдарбек Абдуғалиұлы 
жетекшілік еткен Бакитжанова 
Фариза Ержанқызы жазған 
«Қазіргі таңдағы курсанттардың 
дене дайындығына көзқарасы» 
жәнеде кафедра бастығының 
орынбасары, полиция 
подполковнигі Руслан 
Танқыбаев жетекшілік еткен 
Диана Қажығалиеваның «ҚР ІІМ 
ведомстволық оқу орындары 
курсанттары мен жоғарғы оқу 
орындары студенттерінің дене 
дайындығындағы ерекшеліктер 
мен айырмашылықтары» атты 
ғылыми жұмыстары алдынғы 
қатардан көрінді. Ал Ішкі істер 
министрлігі өткізген байқауында 
2 курсантымыз сынақтан 
өткен болатын: кафедра 
аға оқытушысы, полиция 
майоры Кабидуллинов Ержан 
Айтбайұлы жетекшілік еткен 
Әмірғали Мадина дайындаған 
«ҚР ІІМ Ш.Қабылбаев атындағы 
Қостанай академиясының 
спорттық жетістіктерін талдау 
және қазіргі кезеңдегі даму 
перспективалары» атты баянаты 
жәнеде кафедра оқытушысы 
Өтенов Бағдат Каменұлы 
бастаған Болатов Мирас 
Оразбайұлының «Кросфит кaк 
эффективное средство рaзвития 
физических кaчеств нa примере 
курсaнтов Костaнaйской 
aкaдемии МВД Республики 
Кaзaхстaн имени Шрaкбекa 
Кaбылбaевa» атты тақырыптары 
іріктеуден өтіп мерейімізді үстем 
етті. Осыдан шектеліп қалмай 
ғылыми-зерттеу үйірмеміздің 
мүшелері академиямыздағы 
к а ф е д р а л а р м е н 
ұйымдастырылған дөңгелек 
үстелдерде, және басқа 
ұжымдардын ұйымдастыруымен 
болған түрлі конференцияларға 
қатысып марапаттау тұғырында 
көрінген болатын.

Бүгінгі жиын осы жылды 
қорытындылайтын іс-шара болып 
табылады. Мұндай ғылыми-
практикалық конференция 
академия қабырғасында 
өткізілгені және  өз дәрежесіне 
лайықты болғаны қуантарлық 
жайт болып отыр. Көптеген 
қатысушылардың арасынан 
іріктеліп алынған сен тұр мен 
атайын дей алатын әмбебапты 
шыңдалған «Палуан» ғылыми 
үйірмесінің мүшелері өздерінің 
алғырлығымен әлі де талай 
байқауларда топ жаратынына 
сеніміміз мол.

Ілияс әдІл,
 аслан алНашОВ,

академияның 
Жауынгерлік және дене 
дайындығы кафедрасы

«Палуан» ғылыми 
зерттеу үйірмесінің баспасөз 

бөлімі

Спорттың өзі бір ғылым

2 мамыр 2019 ж.

Музейге экскурсия 
ұйымдастырылды

Жақында ҚР ІІМ Шырақбек Қабылбаев 
атындағы Академиясының курсанттарына 
Қостанай станциясындағы теміржол 
вокзалының бірінші қабатында орналасқан 
теміржолшылар мұражайына экскурсия 
ұйымдастырылды. 

Іс-шараны Қостанай  станциясындағы ЖПб 
көші-қон қызметі тобының инспекторы полиция 
лейтенанты Аймағамбетов Жаслан Еркамалұлы 
«Жастар жылы» шеңберіңде ұйымдастырған 
болатын.

Экскурсия жетекшісі курсанттарға 
теміржолдың тарихы, теміржолдың құрылуына 
үлкен үлесін қосқан көрнекті тұлғалары, 
теміржолмен байланысты механизмдер мен 
қондырғылар туралы айтып берді. 

Экскурсия барысында курсанттар 
қызығушылық тудыратын сұрақтарға толыққанды 
жауаптарын алды. Жалпы, Қостанай жол 
бөлімшесіндегі мұражайда кәсіпорын 
ардагерлерімен, курсанттар мен мектеп 
оқушыларына арналып жүйелі түрде экскурсиялар 
өткізіліп тұратындығын айта кеткен жөн.

Қостанай ст. ЖПб ІжСКт

Өрт сөндіру қызметінің 
майталман маманы

Әлемде өз өмірінің көп бөлігін сүйікті ісіне 
арнаған адамдар аз емес. Мәселен, «Қостанай 
облысы ТЖД ӨС және АҚЖҚ» ММ-да Олег 
Тузов 13 жылдан астам уақыт өрт сөндіру 
бөлімдеріне техникалық қызмет көрсету 
бөлімінің қызметкері болып жұмыс істейді.

Азаматтық қорғау прапорщигі 2006 жылдан 
бастап өрт сөндіру қызметі қатарында жұмыс 
істейді. 1984 жылы 24 маусымда Затобол 
кентінде туған.  1999 жылы мектепті бітіргеннен 
кейін Олег Қостанай ауыл шаруашылық 
колледжіне электргазымен дәнекерлеуші ретінде 
жұмысшы мамандығы бойынша оқуға түсті. 
2003 жылы Қазақстан Республикасының Қарулы 
Күштеріне әскери қызметке шақырылды. Қызмет 
аяқталғаннан кейін Олег Сергеевич Қостанай 
қаласында электр дәнекерлеуші болып жұмыс 
істеді. Көп ұзамай ол өз тағдырын құтқару 
қызметімен байланыстыруды шешті.

Көлік оқиға орнына ақаусыз қаншалықты 
тез жетеді, бірінші кезекте, бұл техник-маманға 
байланысты. Осындай кәсіпқойлардың бірі 
– азаматтық қорғау прапорщигі Тузов Олег 
Сергеевич. Жүргізушілерден тек жеделдік қана 
емес, сонымен қатар техника жөнінен қосымша 
білім мен іскерліктер талап етіледі. Олег – өз 
ісінің шебері, ол басқалар сияқты автомобильдің 
қауіпсіз басқару негіздерін, тактикалық-техникалық 
сипаттамаларды, арнайы агрегаттардың, 
механизмдер мен аспаптардың арналуын, 
құрылысын, жұмыс істеу принципін, жұмысы 
мен қызмет көрсетуін, олардың ақауларын: 
белгілерін, себептерін, қауіпті салдарын, 
анықтау мен жою тәсілдерін біледі. Оның мұқият  
қарауының арқасында техника үнемі жауынгерлік 
дайындықта болады. Ал бұл үшін көп күш қажет, 
өйткені кез келген төтенше жағдайда автомобиль 
әртүрлі жағымсыз әсерлерге ұшырайды, өрт пен 
су дегендей...

 Олег Сергеевич өз ісінің шебері, ол ешқашан 
көмектен бас тартпайды. Қарапайым, мейірімді 
және көңілді адам. Сонымен қатар, әдемі отбасы 
иесі. Отбасы ол үшін бәрі: балалардың тірегі, 
қолдауы, қамқорлығы мен махаббаты. Бұл оның 
өмірінің ең маңызды құрамдас бөлігі, өйткені 
осындай жауапты және қиын жұмыстағы табыс, 
егер мықты отбасылық тыл болмаса, мүмкін 
болмас та еді.

Өртке қарсы қызмет органдарында қызмет 
еткен жылдары Олег Сергеевич лайықты беделге 
ие болды. «Кез келген апатты жағдайда барлық 
мәселелерді шешеді. Су тасқыны, өрт, адамдарды, 
жүкті тасымалдау немесе жеткізу болсын… Ол 
электрик, моторшы, дәнекерлеуші және слесарь, 
мұның барлығы оның қолында. Иіссіз жұмыстың 
барлық қыр-сырын көрсете алады», - деп атап 
өтті оның басшысы.

Олег өрт сөндіруші-құтқарушы болып 
табылмаса да, қайғыға тап болған адамдарға 
көмек көрсетуге қашанда әзір және оны борышы 
санайды.  

«Қостанай облысы тЖд ӨСжаҚЖҚ» ММ 
баспасөз қызметі


